
I. ТӘРТІПТІК РЕФОРМА
Мақсаты:
ААА және РАА тәртіптік комиссиясын адвокаттарға қысым көрсету құралы емес, кәсіби этиканы қамтамасыз ететін тәуелсіз органға айналдыру.
1. Тәртіптік комиссия төрағасы мен РАА тәртіптік комиссиясы мүшелерін ашық түрде сайлау, кандидаттардың өмірбаянын Республикалық адвокаттар алқасының (РАА) интернет-ресурсында жариялау.
2. Бұрын сотталған, алдыңғы қызметтерінен теріс себептермен босатылған, не адвокат абыройына нұқсан келтіретін өзге де деректері бар тұлғалардың РАА Тәртіптік комиссиясының төрағасы немесе мүшесі болуына тыйым салу.
3. РАА Тәртіптік комиссиясының төрағасы мен мүшелерінің РАА-ның өзге де органдарының құрамында болуына жол бермеу.
4. Тәртіптік іс жүргізу тәртібін бұзған жағдайда РАА Тәртіптік комиссиясы төрағасының жеке жауапкершілігін белгілеу.
5. Тәртіптік комиссия мен РАА Президиумының аумақтық адвокаттар алқаларының (ААА) басқару ісіне араласуына тыйым салу. 
6. Республикалық адвокаттар алқасының төрағасы лауазымына үміткер ретінде адвокатураның Тәртіптік комиссиясының қолданыстағы төрағасы болып табылатын адвокат ұсынған жағдайда, соңғысы Республикалар адвокаттар алқасының төрағасы лауазымына үміткерлерді ұсынуды бастау сәтінен бастап Республикалық адвокаттар алқасының төрағасын сайлауды аяқтауға дейінгі мерзімге адвокатураның Тәртіптік комиссиясының төрағасының өкілеттілігін уақытша өзінен алуға (не тоқтата тұруға) міндетті.

II. АШЫҚТЫҚ ЖӘНЕ БАСҚАРУДЫҢ АЙҚЫНДЫҒЫ
Мақсаты:
Республикалық адвокаттар алқасын (РАА) адвокаттар қауымдастығы алдында есеп беретін ұйымға айналдыру.
РАА-дағы сайлау процесін реформалау:
1. Қазақстан Республикасының «Адвокаттық қызмет және заң көмегі туралы» Заңының 53, 54, 55-баптарынан «КОНФЕРЕНЦИЯ» ұғымын алып тастап, тек аумақтық адвокаттар алқасының ЖАЛПЫ ЖИНАЛЫСЫН басқарудың жоғары органы ретінде қалдыру жөнінде бастама көтеру.

2. РАА ТӨРАҒАСЫН «1 АДВОКАТ – 1 ДАУЫС» ҚАҒИДАСЫ БОЙЫНША ШЫН МӘНІНДЕ САЙЛАУ ТӘРТІБІ
Барлық аумақтық адвокаттар алқаларында (бұдан әрі – ААА) РАА Төрағасын сайлау мәселесі бойынша ААА мүшелерінің ЖАЛПЫ ЖИНАЛЫСТАРЫН өткізу ұсынылады. Әр адвокат жеке дауыс береді, ал сайлау нәтижелері РАА-ға жолданады. РАА Төрағасы лауазымына ең көп дауыс жинаған кандидат жеңімпаз деп танылады.
1) Белгіленген күні еліміздің барлық аумақтық адвокаттар алқаларында ААА мүшелерінің Жалпы жиналыстары өткізіліп, РАА Төрағасын жасырын (немесе ашық) дауыс беру арқылы сайлау жүргізіледі. Осы күнге дейін РАА Төрағалығына үміткерлердің барлығының тізімі белгілі болады, кандидаттарды ұсыну мерзімі аяқталады, сондай-ақ кандидаттардың сайлауалды бағдарламаларының онлайн-таныстырылымдары мен ашық пікірсайыстары өткізіледі;
2) Сайлау нәтижелері (әр кандидаттың жинаған дауыс саны) сол күні-ақ РАА-ға жолданады;
3) Әр кандидаттан бір адвокаттан – Санақ комиссиясы мүшесінен құралған Санақ комиссиясы сол күні әр кандидат бойынша жиналған дауыстарды қосындылап, жалпы нәтижені анықтайды. Сайлауда ең көп дауыс жинаған кандидат жеңімпаз болып есептеледі.

III. РАА ПРЕЗИДИУМЫ МЕН КОНФЕРЕНЦИЯСЫН РЕФОРМАЛАУ
1. Адвокаттардың құқықтары мен міндеттеріне қатысты мәселелер бойынша РАА Президиумы міндетті түрде оларды аумақтық адвокаттар алқаларының (ААА) көпшілік талқылауына шығарып, ұсыныстар мен пікірлерді сұратып алуды қамтамасыз етеді.
2. Президиум отырыстарын негізінен мемлекеттік тілде өткізу, сондай-ақ оларды тікелей эфирде көрсету енгізіледі.
3. Бұрын сотталған, жұмыстан теріс себептермен босатылған немесе адвокаттың ар-намысы мен беделін түсіретін деректері бар тұлғаларға РАА Президиумының төрағасы мен мүшесі лауазымдарын атқаруға тыйым салынады. Президиум мүшелері үшін адвокаттық қызмет өтілі кемінде 5 жыл болуы міндетті.
4. РАА Президиумы мүшелігіне кандидаттарды тек аумақтық адвокаттар алқаларының жалпы жиналысында сайланғаннан кейін осы аумақтық адвокаттар алқалар ұсынуы тиіс.
Орындау мерзімі: алғашқы 100 күн.

IV. БІЛІКТІЛІКТІ АРТТЫРУ
1. РАА тарапынан ААА-дағы біліктілікті арттыру орталықтарын «аккредиттеу» ұғымын адвокатураның ішкі ережелерінен алып тастау, себебі бұл ұғым заңсыз болып табылады және ААА базасында осындай орталықтарды еркін ашуға кедергі келтіреді, сол арқылы адвокаттардың біліктілігін арттыру мүмкіндігін шектейді.
2. Аумақтық адвокаттар алқаларына (ААА) өз базасында біліктілікті арттыру орталықтарын еркін ұйымдастыруға, не болмаса жоғары оқу орындарын (ЖОО) осы мақсатта тартуға еркіндік беру.

V. СОТТАЛҒАН ТҰЛҒАЛАРҒА МЕМЛЕКЕТ КЕПІЛДІК БЕРГЕН ЗАҢ КӨМЕГІ (МКЗК) САЛАСЫНДАҒЫ ҰСЫНЫСТАР
Бүгінгі күні мемлекет кепілдік берген заң көмегі (МКЗК) апелляциялық саты аяқталғаннан кейін бірден тоқтатылады.
Нәтижесінде бостандығынан айыру орындарында отырған сотталған тұлғалар адвокатқа қол жеткізе алмайды және келесі құқықтық мәселелер бойынша білікті заң көмегін алу мүмкіндігінен айырылған: үкімді қайта қарау; шартты түрде мерзімінен бұрын босату; жазаны жеңілірек жаза түріне ауыстыру; сотталған адамның жағдайын жақсартатын заңнаманың өзгеруіне байланысты Қылмысық кодекстің баптарын (заңның кері күші) қолдану; медициналық көмек алу; рақымшылық пен кешірім қолдану және өзге де құқықтық рәсімдер.
Адвокаттар жазаны өтеу орындарына бармайды, себебі қолданыстағы салалық заңдарда мұндай қызмет түріне қаржыландыру көзделмеген.
Ұсынылып отырған шешім:
1. «Адвокаттық қызмет және заң көмегі туралы» Заңға өзгерістер мен толықтырулар енгізу мәселесін көтеру, соның ішінде МКЗК (мемлекет кепілдік берген заң көмегі) туралы бапты мынадай жаңа тармақпен толықтыру:
«Мемлекет кепілдік берген заң көмегі жазаны өтеуші сотталған адамдарға да қолданылады. Бұл көмек үкімді орындау, сот актілерін қайта қарау, заңнамаға енгізілген және адамның жағдайын жақсартатын (заңның кері күші) Қылмыстық кодекс баптарын қолдану, өтелмеген жаза бөлігін өзге жаза түрлерімен ауыстыру, рақымшылық пен кешірім актілерін қолдану, шартты түрде мерзімінен бұрын босату, сондай-ақ қылмыстық-атқару жүйесі мекемелерінде олардың құқықтарын қорғау мәселелерін қамтиды».
2. Осы санаттағы істерді қаржыландыруды Қазақстан Республикасының Әділет министрлігі мен Қаржы министрлігінің бюджетіне енгізу туралы бастама көтеру;
3. ҚР ІІМ ҚАЖК мекемелерінде сотталғандарға құқықтық кеңес беру мақсатында адвокаттарды айына кемінде бір рет жіберу тәртібін әзірлеу;
4. Республикалық адвокаттар алқасына (РАА) заңнамаға тиісті түзетулер жобасын дайындап, оны Әділет министрлігіне және ҚР Парламенті Мәжілісіне ұсынуды тапсыру.
Нәтиже:
Сотталғандар үкім заңды күшіне енгеннен кейін де заң көмегін алу құқығына ие болады, адвокатура өзінің адамгершілік миссиясын қайта жаңғыртады, ал қоғам мен мемлекет пенитенциарлық жүйеде адам құқықтары мен бостандықтарын сақтау бойынша тиімді тетікке ие болады.

ҚОРЫТЫНДЫ:
Осы шараларды жүзеге асыру — Қазақстан адвокатурасына өзінің нақты мәнін, яғни заңға қызмет етуді, кәсіби абырой мен тәуелсіздігін қайтарады.

